
Ներածություն 

Արժեքը`  աշխարհի յուրահատուկ ընկալումն է, որը ձևավորվում է ոչ միայն 

ձեռք բերված գիտելիքի և ինֆորմացիայի, այլև սեփական կենսափորձի հիման վրա: 

Ինչպես նշել ենք աշխատանքում, արժեհամակարգը մարդու բարոյական, հոգևոր, 

իմացական, մշակութային և էթնիկական արժեքների համախումբն է: Այս 

արժեքները անհրաժեշտ են անձի ներդաշնակ, բազմակողմանի զարգացման 

համար:  Եվ, հետևաբար, սովորողների մոտ արժեքային համակարգի ձևավորումը 

առարկայի դասավանդման ընթացքում շատ կարևոր է և ակտուալ, ինչը իր հերթին 

ապացուցում է ընտրված թեմայի կարևորությունը: 

 Արժեհամակարգի ձևավորումը միշտ է հանդիսանալու ուսումնական 

հաստատությունների գերխնդիրը; Ընտրված թեման եղել է արդիական երեկ, այսօր 

ու կլինի վաղը, հետևաբար` ուսումնասիրման կարիք է ունենալու: Առարկայի 

դասավանդման ընթացքում արժեքային համակարգի ձևավորման թեմայի շուրջ 

քննարկումները նպաստելու են  դասավանդման մեթոդների կատարելագործմանը, 

ուսումնադաստիարակչական աշխատանքի բարելավմանը: Դա էլ իր հերթին 

մեծացնելու է ուսուցչի ձգտումը  դաստիարակել բարձր արժեքներ կրող 

քաղաքացիներ: 

Հետազոտական աշխատանքի նպատակն է, քննարկելով “Շաղգամ” 

հեքիաթի վերաբերյալ դասաժամը, հիմնավորել որոշ արժեքների ձևավորման 

ընթացքն և կարևորությունը: Դրանք են փոխօգնությունը, ընտանիքը, 

համերաշխությունը, ավանդույթների պահպանումը: Աշխատանքի նպատակն է նաև 

հետաքրքիր օրինակով ցույց տալ, թե ինչպես ենք հասնում ցանկալի արդյունքի  

ստեղծված արժեքների շնորհիվ: 

Հիմնական մաս 

 

Սովորողների մոտ արժեքային համակարգի ձևավորումը առարկայի 

դասավանդման ընթացքում: 

 

Արժեքային համակարգի ձևավորումը ժամանակակից դպրոցի գերխնդիրն է 

և մշտապես պետք է լինի մանկավարժների ուշադրության կենտրոնում: 

“Արժեհամակարգ” հասկացությունը մանկավարժական գիտության մեջ  

բավական լայն իմաստ է կրում: Տարածված է այն ընկալումը , որ արժեհամակարգը 

մարդու բարոյական, հոգևոր, իմացական, մշակութային և էթնիկական արժեքների 

համախումբն է: Այս արժեքները անհրաժեշտ են անձի ներդաշնակ, բազմակողմանի 

զարգացման համար: Արժեհամակարգը լիակատար է նշված համախմբերի 

փոխլրացման պայմաններում, երբ որևէ մեկին առաջնահերթություն չի տրվում:  

Արժեհամակարգի ձևավորման գործում կարևոր են բոլոր ուսումնական 

առարկաները, բայց նշենք նաև, որ հումանիտար ոլորտի առարկաների դերը 

չափազանց մեծ է: Լեզվի և գրականության, օտար լեզուների դերը անգնահատելի է: 

Շատ դեպքերում ճանաչողական գործունեության պայմաններում արժեքները 

վերածվում են համոզմունքների և կարողությունների:  

Սովորողների արժեքների ձևավորման վրա ազդող գործոններից են 

ավանդական միջոցները՝ աշխարհի նկատմամբ վերաբերմունքի և հասարակության 

հետ հարաբերությունների, սեփական անձի նկատմամբ վերաբերմունքի 

ձևավորումը՝ ընտանիքի և սոցիալական միջավայրի միջոցով:  

Աշակերտի արժեքների ձևավորման վրա ազդող մյուս գործոնը տարիքայինն 

է, երբ սովորողի արժեքային կողնմորոշումները, արժեքային 

նախապատվությունները, վարքն ու բարոյահոգեբանական գծերը  դրսևորվում են  

ըստ տարիքային առանձնահատկությունների: Տարիքային դաստիարակության 

գործում ամենակարևորը մանկավարժների կողմից “աշակերտների մոտ կյանքի 

նկատմամբ դրական վերաբերմունքի, ապրած յուրաքանչյուր օրվա համար 

ուրախության զգացում ապրելու ունակության ձևավորումն է” [1, 64]: 

Սովորողի անձի արժեքների ձևավորման վրա ազդող հաջորդ գործոնը 

միջանձնային հարաբերություններն են կամ իրենց համար հեղինակավոր մարդկանց 

հետ շփումները (ծնողներ, ուսուցիչներ, մեծահասակներ, ընկերներ և այլն): 

Հեղինակավոր անձինք կարող են լինել նաև աշակերտի վրա ներգործող դպրոցի 

տնօրենը, դասղեկը, ուսուցիչը, հասարակական  կազմակերպությունների 

անդամները և այլն: Աշակերտը նրանցից կարող է ստանալ արժեքների վերաբերյալ 

ինչպես դրական մոդելներ, այնպես էլ բացասական: Ընդ որում, բացասական 

մոդելները, որպես կանոն, ձևավորվում են ավելի արագ և կարող են ունենալ 

անդառնալի բացասական ազդեցություն սովորողի արժեհամակարգի զարգացման 

վրա: Հետևաբար, արժեքների դաստիարակության այս ուղղությունը պահանջում է 

մանկավարժական զգուշավոր, բայց, միևնույն ժամանակ, նաև  համարձակ 

մոտեցում:  

Աշակերտի արժեքների ձևավորումը կատարվում է ուսումնական 

հաստատություններում՝ ուսումնադաստիարակչական գործընթացի միջոցով: 

Ուսուցման գործընթացի դաստիարակչական  ներգործության հարուստ աղբյուր է 

բուն գործընթացի բովանդակությունը, որովհետև ընտրելով դաստիարակչական 

առումով հիմնական գաղափարները, օրենքներհը և հասկացությունները՝ ուսուցիչը 

հնարավորություն է ստանում առարկայական ծրագրերի բովանդակության 

յուրացման միջոցով աշակերտների մեջ սերմանել քաղաքական, իրավական, 

բարոյական, բնապահպանական և այլ գիտելիքներ ու վերաբերմունք: Նշենք նաև, 

որ ուսուցման մեթոդները ներգործում են սովորողների ճանաչողական 

ունակությունների վրա` նրանց հնարավորություն տալով ստացած գիտելիքները 

կյանքում օգտագործելու ըստ նպատակի` դարձնելով այդ գիտելիքը հմտություն:  

Սովորողների արժեքային համակարգի ձևավորման առումով 

հանրակրթական ուսումնական հաստատություններում ուրույն նշանակություն 

ունեն ուսուցանվող օտար լեզուները, մասնավորոպես ռուսաց լեզուն, որով 

ստեղծված համաշխարհային նշանակության գրական գործերը ունեն սերունդ 

կրթելու և մարդկային հատկանիշներով նրանց դաստիարակելու հսկայական 

ներուժ: Այդ իսկ պատճառով ռուսաց լեզվի դասավանդումը վերածվում է 

սովորողների գեղագիտական, բարոյական, հոգևոր արժեհամակարգը ձևավորելու 

մի միջոցի, որի դերը չպետք է թերագնահատել: 

Ծանոթացնելով սովորողներին հարուստ ռուսական գրական ժառանգության 

հետ՝  հարստացնում ենք նրանց հոգևոր աշխարհը և հղկում գեղագիտական 

ճաշակը, կրթում և դաստիարակում ենք`  այլոց հոգևոր արժեքները ճանաչելու և 

գնահատելու սկզբունքով, ինչը նպաստում է նրանց արժեհամակարգի 

լիարժեքությանը և ամբողջականությանը:  

Հանդիսանալով ռուսաց լեզվի ուսուցչուհի` սեփական փորձով կարող եմ 

փաստել, որ աշակերտի արժեհամակարգը պետք է ձևավորել ներդաշնակության 

սկզբունքով, ինչը ներառում է սերտ հաղորդակցումը օտար մշակույթներին և 

լեզուներին: Հայրենասիրության զգացումը դաստիարակելու համար ռուս ռուսական 

գրականությունը բազմաթիվ հիանալի հնարավորություններ է ընձեռում: 

Հիշատակենք Լև Տոլստոյի “Պատերազմ և խաղաղություն” վեպի  ուսուցումը, որով 

կարելի է ցանկացած աշակերտի հոգում վառել հայրենասիրության կրակը՝ 

հերոսների, նրանց գործողությունների, անձնազոհության և հայրենասիրության 

բացահայտումներով:  

Այդ վեհ զգացումը կարող ենք սերմանել նաև բաց դասերի միջոցով, 

ուսումնական գործընթացում կիրառելով ժամանակակից մեթոդներ, նպաստելով 

աշակերտի լավագույն հատկանիշների և զգացմունքների վերհանմանը: Այդպիսի 

դասի օրինակ էր 7-րդ դասարանում “В старом танке՚” պատմվածքի նյութերով 

անցկացված բաց դասը: Այդ դասի ընթացքում իրականացրեցինք երկու նպատակ՝  

և´ ակադեմիական և´ սոցիալական: Սոցիալական նպատակն է` դաստիարակել 

հայրենասիրություն, անձնազոհություն, համառություն, ազնվություն և այլն: 

Հետևաբար, նպաստեցինք առարկայի դասավանդման ընթացքում սովորողների 

մոտ արժեքային համակարգի ձևավորմանը:  

Հայրենասիրությունն այն մեծագույն արժեքն է, որն հարգանք և խոնարհում է 

առաջացնում: Ի դեպ, յուրաքանչյուր ուսուցիչ, կարծում եմ, ունի հեղինակ կամ 

ստեղծագործություն, որը նրան օգնում է իր մանկավարժական խնդիրները լուծելու, 

այն է հայրենասիրություն, այդ բարձրագույն արժեքը սաների հոգիներում 

սերմանելու:  

Ուսուցչի ձգտումը՝ դաստիարակել բարձր արժեքներ կրող քաղաքացիներ 

նպաստում է արժեքային համակարգի ձևավորմանը ուսումնական գործընթացի  

ներգործության բարձրացման միջոցով: Ուսուցիչը համագործակցային 

փոխհարաբերությունների միջոցով ցուցաբերում է աշակերտների ոչ միայն 

մտավոր, այլև բարոյական, գեղագիտական ու ֆիզիկական դաստիարակության 

խնդիրների նկատմամբ համակողմանի մոտեցում:  

Ուսուցման գործընթացում լուծվում են սովորողների կրթական, արժեքային և 

ընդհանուր զարգացման խնդիրները: Դրա համար յուրաքանչյուր դաս պետք է 

ընթանա գիտելիքների ու կարողությունների, արժեքային որակների, կամքի, 

բնավորության, զգացմունքների, հոգեբանական տարբեր դրսևորումների 

միաժամանակյա և փոխկապակցված մատուցման սկզբունքով: Դրանք են 

յուքանչյուր դասի դաստիարակչական և կրթական խնդիրների լուծման ուղիները: 

“Եթե դուք ունակ եք որոշելու երեխայի ունակությունն ու նրա ուժը, դուք պետք է 

գիտենաք, որ ամենամեծ ուրախությունը` դժվարությունների հաղթահարման, 

նպատակին հասնելու…, հաղթանակի բերկրանքն է ու ինքնուրույն դառնալու, 

տիրելու և տիրապետելու երջանկություն” [2,59]: 

Յուրաքանչյուր դասի ժամանակ ուսուցիչը որոշակի դաստիարակչական 

խնդիրներ է լուծում՝ հաշվի առնելով տվյալ առարկայի և թեմայի ուսումնասիրման 

հիմնական ուղղությունները, որոնք ներկայացված են առարկայական ծրագրերում: 

Ուսուցիչը ուսուցման կազմակերպման տարբեր ձևերի ընտրության միջոցով 

(անհատական, խմբային, էքսկուրսիա, դասղեկի ժամ, արտադասարանական 

միջոցառումներ և այլն) առավել արդյունավետ է դարձնում աշակերտների 

արժեհամակարգային, դաստիարակչական  խնդիրների լուծումը: Օրինակ՝ խմբային 

աշխատանքի ժամանակ աշակերտները սովորում են ուշադիր լինել միմյանց 

նկատմամբ, միասին հաղթահարել դժվարությունները, միասին ձեռք բերել 

հաջողություններ, լսել հակադիր կարծիքներ և այլն: Հասակակիցների խմբում 

աշակերտն ավելի ազատ է արտահայտում իր մտքերն ու դատողությունները, 

գործում է անկաշկանդ, ինչն էլ նպաստում է ուսուցման արդյունավետ 

կազմակերպմանը: Անհատական աշխատանքում ձևավորվում են համառության, 

ինքնակազմակերպման և ինքնավերահսկման ընդունակություններ: “Հատկապես 

դեռահասների առանձնահատուկ զգացմունքայնությունը, ինքնասիրությունը, որ 

հաճախ արտահայտում է նրանց ինքնահաստատման և հասուն երևալու ձգտումը, 

մանկավարժից պահանջում է անհրաժեշտ նրբանկատություն, հարգանք դեռահասի 

անձի նկատմամբ” [3,65]: 

Երեխաների կրթության մասին խոսելիս` մենք հաճախ օգտագործում ենք 

արժեքներ հասկացությունը: Իսկ ի՞նչ է արժեքը: Արժեքը հնարավոր չէ ստանալ 

հեշտությամբ, այն պետք է վերապրել, անցկացնել քո միջով, զգալ ու գիտակցել: Այդ 

ամենի դիմաց մենք ստանում ենք իմաստներ, քանի որ արժեքներն են 

իմաստավորում կյանքը: Առանց արժեքների կյանքը դատարկ է: 

Արժեքների մեծ մասը սնվում է էթիկական նորմերից, ձևավորվում է դրանց 

շնորհիվ: Էթիկական նորմերը անհրաժեշտ են մարդկանց համակեցությունն 

ապահովելու համար: 

Էթիկական նորմերը մեզ թելադրում են վարքագիծ, և որքան դրանք ավելի 

պահանջկոտ են, այնքան ավելի լուրջ արժեհամակարգ է պետք ձևավորել, որպեսզի 

մարդը դրանց համապատասխանի: 

Խոսենք բարոյականության մասին: Եթե էթիկական նորմերը ծառի 

արմատներն են, իսկ արժեքները՝ բույնը, ապա բարոյականությունը դրա սաղարթն 

է: Բարոյական է այն ամենն, ինչը նպաստում է արժեքների պահպանմանը և չի 

հակասում դրանց: 

Երբ փլուզվում են արժեքները, խախտվում է համակեցությունը և տարածվում 

է անբարոյականությունը: Մարդիկ դժբախտանում են, տնտեսությունն անկում է 

ապրում, հանցագործությունները դառնում են համատարած, կյանքը կորցնում է 

իմաստի զգալի մասը: Հենց այս պատճառով է, որ կրթության հենքը և գլխավոր 

իմաստը պետք է դառնա արժեհամակարգի ձևավորումը: Դպրոցը պետք է լինի 

օրինակելի վայր, ուր հաստատուն են էթիկական նորմերը, ուր աշակերտները 

սովորում են լինել դրանց կրողը:  

Դպրոցում աշակերտը պետք է ընկալի համակեցության նորմերի իմաստը և 

ընդունի դրանք: Այդ ամենի պտուղը կլինեն իրական արժեքները, այլ ոչ թե ոչինչ 

չնշանակող ճշմարտությունները: Եթե մենք կարողանանք կառուցել դպրոցներ, 

որոնք կձևավորեն արժեքներ աճող սերնդի համար, կունենանք աշխարհի 

ամենալավ և ամենաիմաստալից կրթական համակարգը: 

Այսպիսով, առարկայի դասավանդման ընթացքում է ձևավորվում սովորողի 

արժեհամակարգը: Որպես այս պնդման ապացույց կատարենք հետազոտական 

աշխատանք, քննարկենք երրորդ դասարանի ծրագրում ներառված “Շաղգամը” 

հեքիաթի դասավանդման գործընթացը: 

Հեքիաթի առաջին և ակնհայտ իմաստն, իհարկե, փոխօգնությունն է: 

Երեխան կասի նույնը: Եթե քննարկենք այլ հեքիաթներ, ապա կտեսնենք, որ 

ուսուցանող ուղղորդումը կենտրոնացած է կամ աշխատասիրության, կամ 

հնարամտության վրա:  

Հեքիաթի ուսուցողական իմաստը հենց այն է, որ կարելի է կատարել 

ցանկացած աշխատանք և ունենալ արդյունք` միասին: 

Ուսումնասիրենք հեքիաթում ներկայացված հարաբերությունների տեսակը` 

ընտանիքի օրինակով: Պապն ընտանիքի և տան գլուխն է: Ուստի` պապը կանչում է 

տատիկին, քանի որ կինն ամուսնու առաջին հենարանն է: 

Թոռնուհին, չնայած ընտանիքի ամենափոքր անդամն է, օգնում է մեծերին: 

Տատիկի առաջին օգնականը թոռնուհին է: Ծանոթ լինելով գյուղական 

ապրելակերպին՝ գիտենք, որ թոռներին մեծացնում են տատիկներն ու պապիկները: 

Մինչև հիմա տատիկներն ու պապիկները մասնակցություն ունեն երեխաների 

դաստիարակության հարցում: Եվ հետևաբար, թոռնիկները մեծերին, 

հարազատներին օգնելու սկզբունքով են դաստիարակվում: Հեքիաթի այս հատվածը 

փոխօգնության, այդ արժեքի կարևորության մասին է: 

Հեքիաթն ուսումնասիրելով տեսնում ենք, որ թիմի ներսում ցուցաբերվում է 

համերաշխություն և փոխօգնություն: Թիմ համարենք հեքիաթի հերոսներին, որոնք 

ակտիվ մասնակցություն են ունենում շաղգամը հանելու գործում: Շունն 

արժանիորեն համարվում է մարդու առաջին օգնականը` նա և՛ տան պահակ է, և՛ 

հովիվ, և՛ իսկական ընկեր: Ինչպես արտահայտվել է Ջ. Բիլինգսը. “Շունը միակ 

կենդանի արարածն է երկրի վրա, որը քեզ ավելի շատ է սիրում, քան ինքն իրեն”: 

Հիշենք, որ կա ընդհանուր նպատակ՝ շաղգամ հանել: Եվ հանուն այդ 

նպատակի բացահայտվում է հեքիաթի մեկ այլ իմաստ՝ հաշտություն հանուն ավելի 

բարձր նպատակի: Հեքիաթում շունը կանչում է կատվին օգնության: Սա ինչ է, եթե 

ոչ հաշտություն հանուն նպատակի: Ուստի կարևոր է երեխային փոխանցել, որ դուք 

պետք է կարողանաք և՛ ներել, և՛ ներվել: 

Հաշտության թեման զարգացնելով, տեսնում ենք, որ կատուն օգնության է 

կանչում մկանը: Փաստորեն, միահամուռ ուժերով և համագործակցելով պապիկն ու 

իր ընտանիքը քաշեցին և հանեցին շաղգամը հողից: 

Ամփոփելով տեսնում ենք, որ հեքիաթում վերջնանպատակին հասնելու 

գործում մեծ դեր է խաղացել համերաշխության և փոխօգնության ոգին, ընտանիքի 

միասնական ուժը: Սա ուսումնական գործընթացում սովորողի արժեհամակարգի 

ձևավորման հաջողված օրինակ է:  

Միանշանակ է, որ կրթության ողնաշարը, կրթության առանցքը 

արժեհամակարգն է: Այն հիմքերի հիմքն է: Արժեքային համակարգի ձևավորումը  

կարևորվում է այն պատճառով, որ  արժեքային համակարգի հենքի վրա կառուցված 

գործողությունները ճանաչելի են և ընդունելի, որովհետև դրանք սկիզբ են առնում 

ազգային, համամարդկային համընդհանուր սկզբունքներից, նորմերից և 

օրենքներից: Այս տեսանկյունից կարևոր է անհատ-քաղաքացու արժեհամակարգի 

ձևավորումը: Սկզբում շեշտենք, թե ինչպիսի արժեքային համակարգ ենք ուզում 

ունենալ հանրակրթական դպրոցում: Կրթությունը մարդակենտրոն գործընթաց է, և 

ցանկացած լավ, բարի ու արժեքավոր հատկանիշ, երևույթ հենց կրթության միջոցով 

է փոխանցվում մարդկանց, տարածվում հասարակության մեջ, դաստիարակում 

սերնդներ: Եվ այդ ամենը կատարվում է հենց կրթության միջոցով: 

Ներկայիս կրթությունը նպաստում է հասարակության մեջ մարդու դերի 

առավել արժևորմանը՝ զարգացնելով համակեցության, հանդուրժողականության, 

համագործակցության և արժեքային որակներ: Ժամանակակից հասարակությունն 

արմատական փոփոխությունների մի բարդ շրջան է անցնում: Դա, իհարկե, ազդում 

է երիտասարդ սերնդի մտածելակերպի, գործելակերպի, հոգեբանության և 

արժեքային կողմնորոշումների վրա: Նա է այդ գործընթացների մասնակիցը, այդ 

արժեքների ժառանգորդն ու կրողը: 

 Եթե որոշ արժեքներ կորցրել ենք, ապա այլ բարոյական արժեքներով պետք է 

դաստիարակենք: Ընդ որում, դա պետք է անենք մենք, բոլորս միասին՝ ընտանիքը, 

մանկապարտեզը, դպրոցը, բուհը: Եվ իսկապես, տալով երիտասարդներին իրական 

արժեքներ և կյանքից օրինակներ՝ մենք կունենանք արժանի սերունդ: Դեռ Գարեգին 

Նժդեհն է ասել` “Տո՛ւր հայ մորը թեկուզ քիչ բան, բայց պահանջիր ամեն ինչ, և նա 

կանի: Տո՛ւր այսօրվա երիտասարդությանը գեղեցիկի, լուսավորի ու վսեմի 

օրինակներ, վաղը նրա շնորհիվ մենք կունենանք մեր երազած հայրենիքը” [4, 527]: 

Ըստ պետական կրթական չափորոշիչների հանրակրթական դպրոցներում 

արժեքային որոշակի համակարգի առկայությունը կրթության բովանդակության 

անհրաժեշտ բաղադրիչներից մեկը դարձավ, որը սովորողին պետք է փոխանցեր 

գիտելիքներ, կարողություն-հմտություններ, որոնք կոչված են, մեծ հաշվով, 

ապահովել պետության, ազգի և անհատի ներդաշնակ փոխհարաբերությունները: 

Եվ հետևաբար, այն երկիրն է հավակնում ունենալ լավ կրթական համակարգ, որը 

ապահովում է գիտելիքի և մշակույթի փոխանցումը, կարողության-հմտության 

ձևավորումը: 

Որոնք են այն համամարդկային որակները, որոնք անհրաժեշտ են մեր 

երազած արժեհամակարգը ձևավորելու համար:  

Դրանք են` 

 լինի հայրենասեր, օրինապահ, ազնիվ, մարդասեր, պատասխանատվությամբ 

օժտված, փոխօգնության ձգտումով, նախաձեռնող ու հասարակական 

գործուն դիրքորոշում ունեցող քաղաքացի,  

 դրսևորի փոխըմբռնում և կարողանա համագործակցել ինչպես 

տարեկիցների, այնպես էլ ծնողների, իրենից մեծերի ու փոքրերի հետ: 

Այդ տեսանկյունից ուսումնական հաստատությունում ուսուցանվող 

ցանկացած ուսումնական բնագավառ սովորողի արժեհամակարգի ձևավորման 

գործընթացում որոշակի մասնաբաժին ունի: Շեշտադրենք` “Ռուսաց լեզու” 

առարկան, որի արժեհամակարգի բաղադրիչներում առկա են համամարդկային, 

քրիստոնեական  և այլ արժեքներ, որոնք ճիշտ մեխանիզմների և ուղիների  

իրականացման բացահայտման արդյունքում կնպաստեն արժեհամակարգի 

ձևավորմանը: Առանձնահատուկ շեշտենք, որ արժեքների համակարգի 

ձևավորումը օրենսդրական պահանջ է, մասնավորապես՝ “օտար լեզուներ’՚ 

ուսումնական բնագավառի պահանջ: 

Յուրաքանչյուր ուսուցչի առջև կանգնում է իր առարկայի ուսումնական 

դասընթացի նյութերով արժեքների համակարգի ձևավորման, սովորողների 

անձի դաստիարակության խիստ բարդ խնդիրը: Որպեսզի ուսումնական 

առարկան յուրաքանչյուր սովորողի համար անձնային նշանակություն ստանա, 

անհրաժեշտ է, որ դասն ընթանա ստեղծագործական, համագործակցության 

մթնոլորտում, խրախուսվի իմացական ցանկացած գործընթաց, յուրաքանչյուր 

նախաձեռնություն, յուրաքանչյուր իմացական փորձ: 

Արժեքային կողմնորոշումը մարդու ընտրովի վերաբերմունքն է նյութական և 

հոգևոր մի շարք արժեքների ու իդեալների նկատմամբ: Արժեքային 

կողմնորոշումներում կարծես կուտակվում է մարդու անհատական զարգացման 

ընթացքում ձեռք բերված կյանքի փորձը, որը պայմանավորում է նրա 

փոխհարաբերությունն այլ մարդկանց հետ, այդ թվում՝ վերաբերմունքն իր 

նկատմամբ: Արժեքային կողմնորոշումն անհատի կառուցվածքի կարևորագույն 

բաղադրիչն է: Լիարժեք ձևավորված արժեքային կողմնորոշումն անհատի 

հասունության նշան է, նրա սոցիալականության ցուցանիշը: Արժեքային 

կողմնորոշումներից է բխում նաև անհատի ապրելակերպը: 

Եզրակացություն 

Այսպիսով, սովորողի մոտ արժեքային համակարգի ձևավորումը կատարվում 

է յուրաքանչյուր առարկայի դասավանդման ընթացքում:  

Կրթությունը մարդակենտրոն գործընթաց է և ցանկացած լավ, բարի ու 

արժեքավոր հատկանիշ, երևույթ կրթության միջոցով է փոխանցվում մարդկանց, 

դառնում արժեք, տարածվում հասարակության մեջ, դաստիարակում երիտասարդ 

սերնդին: Կարծում եմ, հետազոտական աշխատանքի միջոցով հնարավոր եղավ 

ապացուցել այս տեսակետը:  

